
Kashyam Kalabhairavaprakatyaprasangavarnanam

కాశ్యాం కాలభైరవప్రాకట్యప్రసఙ్గవర్ణనమ్    

- శివపార్వతీసంవాదే -

బ్రహ్మోవాచ  -

అహమేవాఖిలైః  పూజ్యః పూజ్యో మమ న సర్వథా ।
కిం శూలీ మమ సమ్పూజ్యః పూజ్యోఽహం శూలినో ధ్రువమ్  ॥౨౦౧॥
వేదాః సృష్టా మయా సర్వే సృష్టా లోకా మయా పురా ।
మదన్యః సర్జకో  లోకే నాస్తి పూజ్యోఽపి సర్వథా ॥౨౦౨॥
భ్రాన్తా  యూయం న సన్దేహః  శూలిపూజాపరాయణాః ।
పూజా మమైవ  విహితా వేదాస్తత్ర తు సాక్షిణః ॥౨౦౩॥
ప్రలపన్నేవమేవాన్యద్విశ్రాన్తోఽసౌ   తదా విధిః ।
తస్థౌ తతో మహావిష్ణురర్ఘ్యపాణిరుపాగతః   ॥౨౦౪॥
తతోఽభిషిచ్య మాం విష్ణుః  క్షీరాజ్యాదిభిరాదరాత్ ।
చకార పూజాం వివిధాం బిల్వపత్రాదిభిర్ముదా  ॥౨౦౫॥
ధూపదీపాంశ్చ నైవేద్యం  క్షీరాజ్యదధిమిశ్రితమ్  ।
దత్వా దదౌ పునర్దీపాన  పునః పుష్పాఞ్జలిం  దదౌ ॥౨౦౬॥
ప్రదక్షిణనమస్కారాన్  చకార తదనన్తరమ్ ।
తతః పశ్చాక్షరం శైవం  జజాప స జనార్దనః  ॥౨౦౭॥
తతస్తం ధ్యాననిరతం విధిర్దృష్ట్వా   హరిం తదా ।
ఉవాచ వచనం భ్రాన్తః   క్రోధముత్పాదన్హరేః   ॥౨౦౮॥
అసమ్పూజ్యైవ  పూజార్హం  మామయం విష్ణురుద్ధతః   ।
శూలిపూజాం కరోత్యత్ర భ్రాన్తోఽయం  నాత్ర సంశయః ॥౨౦౯॥
ఇత్యుదీరితమాకర్ణ్య  వచనం తద్విధేర్హరిః  ।
పూజాం సమాప్య తదను జగాద వచనం తదా ॥౨౧౦॥
విష్ణురువాచ  -

హా హా దుర్భాగ దుర్బుద్ధే కిమేత్రం  వక్తుమర్హసి  ।
కథం భ్రాన్తోఽద్య  జాతోఽసి శుభం నాద్య తు దృశ్యతే ॥౨౧౧॥
సర్వదేవోత్తమః సామ్బః శఙ్కరో భక్తవత్సలః ।
సర్వేషామపి సమ్పూజ్యః తస్య పూజ్యో న దృశ్యతే ॥౨౧౨॥
తస్యైవ  పూజావిహితా సర్వవేదేషు సర్వథా ।
తత్పూజయైవ  సమ్ప్రాప్తో మోక్షో మోక్షప్రదః  శివః ॥౨౧౩॥
శివపూజా మయాపూర్వం బహుధైవ  కృతా ముహుః ।
అహం శివప్రసాదేన  పాలయామ్యఖిలం జగత్ ॥౨౧౪॥
ఇత్యుక్తవన్తం  తం విష్ణుం  భ్రాన్తోఽసీతి  జగాద సః ।
మత్తోఽన్యో న హి సమ్పూజ్యః పూజ్యోఽహం నాత్ర సంశయః ॥౨౧౫॥
భ్రాన్తాః  సర్వే కథం జాతాః పూజ్యం మాం సర్వసాధనైః  ।
న పూజయన్తి దుర్వుత్తా మామ్మిత్యేవం వదస్థితః  ॥ ౨౧౬॥
తదా క్లేశాన్వితో  విష్ణుః  శఙ్కరం లోకశఙ్కరమ్ ।
తుష్టావ  వివిధైః  స్తోత్రైరువాచేదం  వచస్తదా ॥౨౧౭॥
శమ్భో ప్రసీద  దేవేశ క్లేశాన్దూరీకురుష్వ   మే ।
అశైవం  సంహరస్వైనమధర్మస్య  ప్రవర్తకమ్   ॥౨౧౮॥
అధర్మవృత్త్యా సర్వేఽపియాస్యన్తి నరకం ధ్రువమ్  ।
కృపాలురసి దేవేశ విధిమేనం ప్రణాశయ  ॥౨౧౯॥
అశైవోఽయం  దురాచారః స్థాపనీయో  న సర్వథా ।
అశైవశిక్షా  కర్తవ్యా దేవేశ త్రిపురాన్తక  ॥౨౨౦॥
నోచేదధర్మవృద్ధిస్తు  భవిష్యతి న సంశయః ।
అధర్మవృద్ధ్యా  దేవానాం దుఃఖవృద్ధిర్భవిష్యతి  ॥౨౨౧॥
ఇత్యుక్త్వా ప్రణతో  విష్ణుః  స ఋషిః సంస్(సర్షిసఙ్ఘః  )స్తువంస్తదా  ।
ప్రసీదేశ  ప్రసీదేశ  ప్రసీదేతి  వదన్ముహుః ॥౨౨౨॥
తదోగ్రరూపాదనఙ్ఘాన్మత్తః   శ్రీకాలభైరవః   ।
ఆవిరాసీత్తదా లోకాన్భీషయన్నఖిలానపి ॥౨౨౩॥
వ్యాప్యాయం సప్తపాతాలాననన్తచరణైః  స్వయమ ।

భూర్భువః సువరాదీంశ్చ శిరోఽభివ్యాప్య సంస్థితః  ॥౨౨౪॥
దిశో దశవ్యాప్తహస్తైరనన్తైర్వివృతాననః   ।
అనన్తసూర్యప్రతిమః  కాలానలసమప్రభః  ॥౨౨౫॥
నానాశస్త్రావృతాకారో  నానాగన్ధానులేపనః  ।
నానామాలావృతో నానారత్నాభరణసంవృతః ॥౨౨౬॥
అన్తరూపకూపేషు వహన్నగ్నికణాన్బహూన్ ।
నిఃశ్వాసపవనైరగ్నిం  విసృజన్ రక్తలోచనః ॥౨౨౭॥
అకాణ్డప్రలయాగ్నీనాం   సమూహమివ సంస్థితః  ।
దృష్ట్వా  తం విస్మితాః సర్వే దేవాః స ఋషిపుఙ్గవాః  ॥౨౨౮॥
చచాలావనిరుద్విగ్నా చేలుశ్చ కులపర్వతాః ।
శేషశ్చకమ్పే సకలైః  ఫణిభిశ్చ సమావృతః ॥౨౨౯॥
తన్నిఃశ్వాసమహావాయురుత్పాతపవనోఽభవత్ ।
తత్కరాఘాతమాత్రేణ  పేతురుర్వ్యాం చ తారకాః ॥౨౩౦॥
పాపతమూర్చ్ఛితో విష్ణుస్తం   దృష్ట్వా  భీమవిక్రమమ్  ।
పేతుర్మునివరాస్సర్వే దేవాశ్చేన్ద్రపురోగమాః  ॥౨౩౧॥
క్షుబ్ధాః  సముద్రాః  సర్వేఽపి క్షీరాబ్ధిప్రముఖాస్తదా   ।
ఉద్వేలాశ్చ బభూవుస్తే మహాకల్లోలసఙ్కులాః  ॥౨౩౨॥
తతస్తు భైరవో  లోకాన్ భీషయన్నఖిలానపి ।
ప్రణమ్య  మామువాచేదం వచనం వినయాన్వితః ॥౨౩౩॥
భైరవ  ఉవాచ -

శమ్భో కిం కరవాణ్యద్య కార్యం తే కిముపస్థితమ్  ।
శోషణీయాః సుముద్రాః  కిం క్షణేనైవాద్య  లీలయా ॥౨౩౪॥
కిం వా కులాచలాః సర్వే భక్షణీయాస్త్వదాజ్ఞయా  ।
నస్మీభూతాశ్చ కర్తవ్యా దేవాః సర్వే కిమీశ్వర ॥౨౩౫॥
కిం భస్మసాదుపైత్వీశ  సశైలవనకాననా  ।
పృథివీ సనదీ వా మామాజ్ఞాపయతు  శఙ్కర ॥౨౩౬॥
మా విలమ్బం కురుష్వేశ కిం విలమ్బేన శఙ్కర ।

త్వత్ప్రసాదేన సర్వేషాం నాశకశ్చ భవామ్యహమ్ ॥౨౩౭॥
మయోగ్రతరరూపేణ  తూష్ణీం  స్థాతుం  న శక్యతే ।
దేవోత్తమ మహాదేవ హరాజ్ఞాపయ  మాం విభుమ్ ॥౨౩౮॥
ఏవముక్తో భైరవేణ  ప్రణతశ్చ  ముహుర్ముహుః ।
తదా బ్రహ్మశిరశ్ఛేదం  కురుష్వేత్యుక్తవానహమ్ ॥౨౩౯॥
తతో విధిం భైరవస్తం  దృష్ట్వా  ప్రస్ఫురితాధరః  ।
నఖాగ్రేణైవ   చిచ్ఛేద శిరాంసి చ పపాత సః ॥౨౪౦॥
తతస్తస్య విధేశ్చ్ఛిన్నం ప్రథమం  తు శిరస్తదా ।
జగామ నాగనిలయం ప్రలపన్సత్వరం  శివే ॥౨౪౧॥
తదా తస్య శిరో దృష్ట్వా  బ్రహ్మణః  ఫణిరాట్ తదా ।
విస్మితో ముక్తిమేతస్య శిరశ్ఛేదస్య కారణమ్ ॥౨౪౨॥
ఇదం బ్రహ్మశిరో  నూనం మయా తు పరిచీయతే ।
బ్రహ్మణో  న శివాదన్యః శాస్తా దేవేషు విద్యతే ॥౨౪౩॥
ప్రాయశో  దేవదేవస్య మహాదేవస్య పూజనమ్ ।
న కృతం బ్రహ్మణా  తస్మాచ్ఛివేన నిహతో విధిః ॥౨౪౪॥
ప్రాయశో  బ్రహ్మణా  శమ్భోర్ధిక్కారో  వా కృతో ధ్రువమ్  ।
నన్దికేశస్య  వాఽన్యస్య శివభక్తస్య వా ధ్రువమ్  ॥౨౪౫॥
శివం వా శివభక్తం వా నన్దికేశం  శివప్రియమ్  ।
యోధిక్కరోతి తస్యేయం గతిర్భవతి సర్వథా ॥౨౪౬॥
అన్యథా బ్రహ్మణోఽకాణ్డే  శిరశ్ఛేదః కథం భవేత్ ।
నాయం ప్రలయకాలశ్చ  బ్రహ్మవిష్ణ్వీశనాశకః   ॥౨౪౭॥
సమయః ప్రలయస్యాస్తు  మాస్తు వాయం తథాప్యహమ్ ।
కాశీం ప్రతి  గమిష్యామి యత్ర ప్రలయభీర్న  మే ॥౨౪౮॥
మహాప్రలయకాలేఽపి  కాశీస్థో న వినశ్యతి ।
తతః కాశీమహంయాస్యే యత్ర న ప్రలయోద్భవః  ॥౨౪౯॥
దగ్ధా భవన్తు బ్రహ్మాద్యా  లోకా దగ్ధా భవన్తు చ ।
యాస్యేఽహం సర్వథా నిత్యాం కాశీం మాహేశ్వరీం పురీమ్ ॥౨౫౦॥

ఇత్యుక్త్వా ఫణిరాట్చ్ఛీఘ్రం  కాశీం ప్రతి  సమాయయౌ ।
పాహి పాహి మహాదేవ ప్రలయాదితి  సంవదన్ ॥౨౫౧॥
సమ్ప్రాప్య కాశీం పూతాత్మా ప్రహృష్టహృదయః   ఫణీ ।
అమన్యత తదాత్మానం కృతార్థం  భాగ్యసంశ్రయమ్  ॥౨౫౨॥
దృష్ట్వా  కాశీం పురీం శైవీం  శైవమోక్షప్రదాయినీమ్   ।
సాక్షాచ్ఛివస్వరూపేయం దేవానామపి దుర్లభా  ॥౨౫౩॥
కృపా మయి మహేశస్య సమ్పూర్ణా తిష్ఠతి  ధ్రువమ్  ।
యతోఽతిదుర్లభా  కాశీ సులభాఽద్య మమాభవత్ ॥౨౫౪॥
అతః పరం భయం నాస్తి మృతేరపి మమ ధ్రువమ్  ।
యతః ప్రాప్తా  మయా కాశీయాం మృత్యుర్నైవ  పశ్యతి ॥౨౫౫॥
తతః స రత్నపుష్పాద్యైర్విశ్వేశం  మాం సనాతనమ్ ।
సమ్పూజ్య నిత్యయాత్రాది  సర్వకర్మ చకార సః ॥౨౫౬॥
ఆదిభైరవమభ్యర్చ్య  ధూపదీపాదిభిస్తతః ।
కృత్తివాసేశ్వరం ద్రష్టుం   పుష్పపాణిరుపాయయౌ ॥౨౫౭॥
శ్రీకాలభైరవం   దృష్ట్వా  భీమరూపం భయానకమ్ ।
చకమ్పే మూర్చ్ఛితః శేషః పపాత పృథివీతలే ॥౨౫౮॥
–

మయా చోత్థాపితో  విష్ణుస్తతః   పూర్వం స ఉత్థితః  ।
ఇన్ద్రాదయః  స ఋషయో (?)మయైవోత్థాపితాః   శివే ॥౨౫౯॥
విష్ణురిన్ద్రః   ఫణిపతిర్దేవాశ్చాన్యే  మునీశ్వరాః ।
దదృశుశ్ఛిన్నశిరసం విధి తం పతితం భువి ॥౨౬౦॥
–

దేవా ఊచుః -
తతో విష్ణుస్సదేవేన్ద్రః   సఋషిః సఫణిస్తథా (?) ।
స్తోత్రైరనేకైః   స్తుత్వా చ (తుష్టావ ) భీమం శ్రీకాలభైరవమ్   ॥౨౬౧॥
॥ ఇతి శివరహస్యాన్తర్గతే  కాశ్యాం కాలభైరవప్రాకట్యప్రసఙ్గవర్ణనం      సమ్పూర్ణమ్  ॥
-॥ శ్రీశివరహస్యమ్  । ఉగ్రాఖ్యః  సప్తమాంశః । అధ్యాయః ౧౧ ।౨౦౧-౨౬౧॥

- .. shrIshivarahasyam . ugrAkhyaH saptamAMshaH . adhyAyaH 11 . 201-261..

Notes:

Śiva శివ recounts to Pārvatī పార్వతీ; the appearance/manifestation of the formidable

Kālābhairavaకాలభైరవ  and the subsequent decapitation of Brahmā బ్రహ్మా  who brimmed

with arrogance due to his role as The Creator, and had entered Kaśīకాశీ questioning Viṣṇu

విష్ణు as to why He (Viṣṇu విష్ణు ) was worshiping Śiva శివ - when he (Brahmā బ్రహ్మా ) as

the Creator is the only one worthy of being worshiped. As the terrifying event unfolds and

Brahmā బ్రహ్మా  has fallen unconscious; Viṣṇu విష్ణు , along with Indra ఇన్ద్ర , Ṛṣi-sఋషిః
Phaṇipatiఫణిపతి (Vāsukiవాసుకి) collectively attempt to eulogize, pacify and appease the

disgruntled and vexed Kālābhairavaకాలభైరవ .

